2 April 2006

Vyfde Sondag in Lydenstyd 

 Judica (Die reg)

LITURGIESE VOORSTEL

Fokusteks:

Hebreërs 5:5-10

Ander tekste:
Jeremia 31:31-34; Psalm 51; Johannes 12:20-33
Inleiding

Hierdie Sondag ontleen sy naam aan Psalm 43:1-2a:

“Laat tog reg aan my geskied, o God”

Die volgende woorde van die psalm sluit ook by die fokusteks aan:

“behartig tog my saak

﻿teen ’n godlose bende,

﻿red my van vals en misdadige mense.

Net U is my skuiling, my God;

﻿waarom verstoot U my dan?”

“Gedurende sy aardse lewe het Hy aan God, wat Hom uit die dood kon red, gebede en smekinge geoffer met harde geroep en met trane” (uit Heb 5). Die diensorde bring die gemeente voor God wat na hierdie noodkreet luister. Die nood van sy Kind en sy kinders gryp Hom aan. Ons is in die teen​woor​digheid van ons God wat ’n passie het om reg aan sy kinders te laat geskied. Net soos Hy aan Jesus, sy “koringkorrel” (vgl Joh 12), weer lewe gee, gee Hy dit ook aan ons, sy volgelinge.

Diensorde

GOD VERSAMEL ONS VOOR HOM

Bewuswording

Speel gepaste musiek. 

’n Kruis word ingebring en voor die gemeente neergesit. Die Bybel word ook ten aanskoue van die hele gemeente ingebring en op die kansel neergesit. Sommige gemeentes sal ook die Christuskers, moontlik toegedraai in doringdraad, as simbool van die Here se teenwoordigheid voor in die kerk laat brand.

Groet

Voorganger: 
Die Here is met julle.

Gemeente: 
En ook met jou.

Voorganger: 
Lam van God wat die sonde van die wêreld wegneem ...

Gemeente: 
... wees ons genadig!

Voorganger: 
Lam van God wat die sonde van die wêreld wegneem ...

Gemeente: 
... ontferm U oor ons!

Voorganger: 
Lam van God wat die sonde van die wêreld wegneem ...

Gemeente: 
... gee ons U vrede!

Aanvangswoord

Psalm 43:1-2a

Lied 

Lied 396 “Aanskou die Heiland, sien die kruis”; NSG 104
Lied 34/Psalm 34 (enige geselekteerde verse); NSG 304  “Kom, kom hier na My toe” 

DIENS VAN DIE WATER

Die voorganger lei hierdie deel verkieslik waar hy/sy by die doopvont staan.

Skriflesing

Die voorganger lui die Skriflesing in met ’n kort verduideliking. 

Voorbeeld: “God het aan Jeremia beloof dat Hy die geestelike droogte sal verbreek. Ons beleef nou nog altyd geestelike insinkings. Laat ons saam met Jeremia oor ons geestelike verdroging dink terwyl ons in ons hart weet dat die genade reeds aan ons geskenk is.”

Jeremia 31:31-35

Doop of doopherinnering

Die doopouers en babas word aan die gemeente voorgestel. (Indien van toepassing.) 

Skuldbelydenis

Voorganger: 
Lees Psalm 51:1-9.

Gemeente: 
Sing Lied 51:4; Psalm 51 of Lied 237:1-4 “Heer, ons kom pleit by U”; 


NSG 293 “Rus van vermoeides”.

Voorganger:
Lees Johannes 12:24-25.

Inbring van doopwater

Die doopwater word deur ’n diaken ingebring en in die doopbak gegooi. (Die handeling word ook uitgevoer vir doeleindes van doopherinnering.)

Doopvrae en doopbediening

Indien van toepassing

Vryspraak (aan die hele gemeente)

Voorganger:
Lees Hebreërs 5:9.

Gemeente:
Sing “Halleluja”.

Dankbetuiging

Lees Eksodus 20:1-17, die tien gebooie.

Sang

Lied 205:1-3 “Bring lof aan die Vader” 

DIENS VAN DIE WOORD

Gebed om die opening van die Woord

Skriflesing

Hebreërs 5:5-10

Prediking

Vrye antwoordgebed

DIENS VAN DIE TAFEL

Dankoffers en inbring van elemente 

Nadat die dankoffers gekollekteer is, bring die diakens die brood en die wyn na die tafel.

Aanbidding en lof

Lied 313:1-3  “Die Heiland sterf; die dag word duister” 

Geloofsbelydenis 

Vredeshandeling

Voorganger:
Mag die Here met julle wees.

Gemeente:
en ook met jou!

Voorganger:
Hef julle hart op.

Gemeente:
Ons hef ons hart op na die Here!

Die vredesgroet word onderling verwissel. 

Gee mekaar ’n handdruk met die groet: “Mag die Here se vrede met jou wees.”

Aanbidding

Voorganger:
Ons roep dikwels tot U, soos die Psalmdigter:


“Laat tog reg aan my geskied, o God,

﻿
behartig tog my saak

﻿
teen ’n godlose bende,

﻿
red my van vals en misdadige mense.


Net U is my skuiling, my God;

﻿
waarom verstoot U my dan?”


U het ons gebede verhoor.


Ons dank U, Here God, deur Jesus Christus u Seun


wat aan U wil voldoen het –


sy liggaam aan die kruis laat vasspyker het


sodat Hy die mag van die bose kon verbreek


en vir ons ewige vryheid verwerf het.

Gemeente:  
Heilig, heilig, heilig is die Here die Almagtige. 


Die hele aarde is vol van sy magtige teenwoordigheid. 


Hosanna vir die Seun van Dawid!


Loof Hom wat in die Naam van die Here kom! 


Hosanna in die hoogste hemel!

Of:

Gepaste lied soos oor Gods heiligheid (bv Lied 193; 231)

(Die volgende handelinge tot met die wegsending kan uitgelaat word indien nagmaal nie gevier word nie.)

Herinnering en respons

Voorganger:
In die nag waarin Hy oorgelewer is, 


het Jesus brood geneem 


en, nadat Hy God daarvoor gedank het, 


het Hy dit gebreek en gesê: “Dit is my liggaam, dit is vir julle. 


Gebruik dit tot my gedagtenis.” 


Net so ook het Hy ná die maaltyd die beker geneem en gesê: 

 
“Hierdie beker is die nuwe verbond, wat deur my bloed beseël is.  


Gebruik dit, elke keer as julle daaruit drink, tot my gedagtenis.”

Gemeente:
Christus het gesterwe!


Christus het opgestaan!


Christus regeer in heerlikheid!

Gebed om die Gees 

Voorganger:
Heilige Gees, 


laat hierdie maaltyd ons blydskap versterk 


sodat ons die boodskap van vreugde kan deurgee. 


Bind ons in liefde saam as lede van een liggaam. 


Vergader uit alle volke, nasies, en tale ’n kerk tot God eer.


Laat Jesus se ryk van vrede gou in sy volle heerlikheid aanbreek. 


Daarom bid ons …

Gemeente:
Sing Lied 266 “Ons Vader”. 

Gemeenskap

Instelling, uitdeel en gebruik van brood en wyn

Dank

Lied 393 “Middelpunt van ons verlange”; NSG 108 

 UITSENDING

Oproep (Bulletin) 

Sang

Lied 512 “Nader, my God by U”;  NSG 311 

Seën 

Die Here, wat ons Vader is, sal julle seën 

en julle beskerm;

die Here, wat in Jesus Christus mens geword het,

sal (weer) tot julle redding verskyn

en julle genadig wees;

die Here, wat Gees is, sal julle gebede verhoor

en aan julle vrede gee (uit Num 6:24-26).

PREEKSTUDIE – HEBREëRS 5:(1-4) 5-10

Teks en teksverband

1. Dit is by die betekenis-ontginning van enige gedeelte uit ’n Bybelboek veral belangrik om aandag te gee aan die teksverband waarbinne die betrokke perikoop voorkom. So vorm die perikoop vir hierdie preekstudie, te wete 5:5-10, ’n kernstuk van 4:14–5:10 wat weer die basis vorm vir 7:1–10:18. Dit is eers wanneer die leser hierdie breër verband in ag neem dat bepaalde dimensies van die teks begin duidelik word. Sou ’n mens net op 5:5-10 konsentreer, dan sou een van die sentrale temas van die Hebreërboek by jou verbygaan. Een van die kernstukke van die Nuwe-Testamentiese geloofsleer is juis die aankondiging van ’n totaal nuwe heilsbedeling wat in Christus aangebreek het. Hierdie teenstelling tussen die oue en die nuwe word treffend geïllustreer deur die priesterskap van Christus wat die Levitiese priesterskap vervang en dus beëindig. Wat vorm betref, het Lane uitgewys, is 5:1-10 volgens ’n konsentries-simmetriese patroon opgebou. Hy stel dit soos volg:

A. Die amp van die hoëpriester in die ou bedeling (5:1)

B. Die solidariteit van die hoëpriester met die mense (5:2-3)

C. Die nederigheid van die hoëpriester (5:4)

C. Die nederigheid van Christus (5:5-6)

B. Die solidariteit van Christus met die mense (5:7-8)

A. Die amp van die hoëpriester in die nuwe bedeling (5:9-10)

Beperk ’n mens die perikoop tot 5:5-10, mis jy die eerste been van die vergelyking. Om egter die regte perspektief op die priesterskap van Christus te kry, is 5:1-4 van besondere belang.

2. Die eerste vier verse wil dus duidelik maak wie ’n hoëpriester mag wees en wat hy doen. ’n Hoëpriester is ’n mens wat uit die mense geneem en aangestel word om namens hulle by God in te tree. Sy taak/werk is om as verteenwoordiger van die mense gawes en offers vir die sondes te bring (1). Hy word dus aangestel om in die dinge wat met God te maak het, op te tree (Eks 4:16; 18:19). Omdat hy ’n mens is wat net soos alle ander mense swakhede het, kan hy met meegevoel optree (Gr dunamenos metripathein – vermoë om nie apaties/afsydig of te emosioneel te reageer) teenoor die onwetendes en dwalendes (4:15). Die feit dat hy afgesonder is (geheilig is), maak hom egter nie sondeloos nie. Hy kon hom dus in hulle posisie indink en aan hulle die regte leiding gee (2). Om dieselfde rede moet hy net soos vir die volk, ook eers vir sy eie sonde ’n offer bring (3, vgl Lev 16:6-14; Heb 7:28; 9:7). By alles kan die bloedige offers ook nie werklik sonde vergewe nie. Daarom moet die offers voortdurend herhaal word. Belangrik is ook die feit dat ’n hoëpriester homself nie tot die amp kan kies nie. Hy word deur God tot dié amp geroep en volgens die wet aangestel (4). Dit het gegeld van Aäron af en vir elke hoëpriester daarna (Eks 28:1; Num 3:10; 16:11). Al het die amp al hierdie gebreke gehad, is dit ingestel om die volk te onderrig in die wil van God en hulle voortdurend daaraan te herinner. Die amp gaan dus soos die Hebreërskrywer tereg verduidelik, ten nouste saam met die instelling van die wet as uitdrukking van die wil van God. Die hoogtepunt in die hoëpriester se dienswerk was om een maal per jaar, namens die volk, met die offer in die allerheiligste te verskyn. Omdat dié offer egter die bloed van ’n dier was, kon dit nie die sonde wegneem nie. Gevolglik moes dit jaarliks herhaal word (Lev 16).  

3. Juis hier waar die priesterskap van die Ou Testament sy hoogtepunt bereik, word oorgegaan na die priesterskap van Christus. In die tweede deel van die perikoop (5:5-10) word nou in omgekeerde volgorde gehandel oor die hoëpriesterskap van Christus. Die skrywer begin deur dit baie duidelik te stel dat Christus op geen stadium dié waardigheid vir Homself toegeëien het nie. Inteendeel, Hy is koning en priester gemaak deur God, wat volgens albei aanhalings “gesê het”: “Jy is my Seun” en “Jy is priester vir ewig”. Let op die klem wat op “jy” deur die sinsopbou geplaas word. Hier word twee Ou-Testamentiese uitsprake (Ps 2:7 en 110:4) oor die Messias aangehaal en gejukstaponeer (langs mekaar geplaas) en op Christus toegepas. Dit lê ook ten grondslag aan die gebruik van die verledetyd-infinitief van die Griekse werkwoord genêthêna wat beteken “om te word/gebeur” en dus “te wees”. Juis die aanhaling van Psalm 110 lewer volgens Lane ’n “verpletterende argument” vanuit die Skrif teen enige gedagte van kontinuïteit tussen Christus se priesterskap en dié van Aäron (ou bedeling/verbond). Hagner noem die verbandlegging tussen Psalm 110 en Jesus ’n briljante teologiese insig. 

Opvallend is dat die leer omtrent Christus (Christologie) van die Hebreërskrywer veral vanuit die priesterskap ontwikkel word terwyl Paulus meer klem lê op die feit dat Christus die Here (kurios) is. Verder is die priesterskap waarin die Seun gestel word, nie uit die Aäronitiese linie nie, maar volgens die orde (Gr taksis) van Melgisedek. Hy word dus tot priester aangewys nie op grond van afstamming nie, maar op grond van God se besluit (5:10; 6:20; 7:1-28).

4. Die skrywer laat die leser egter nie toe om allerlei verhewe gedagtevlugte uit te voer rondom eretitels soos “Seun” en “Priester” nie. Inteendeel, die lyn van Seun na Priester/Hoëpriester peil na benede om byna te verdwyn in die menswees van Jesus en sy bomenslike worsteling wat so skerp in 5:7 geteken word. Die menswording van die Seun was alles-behalwe idillies. Hy word mens “van vlees en bloed” (2:14) om aan hulle, sy “broers”, God se Naam (God se wese?) bekend te maak (2:12). As ware mens het Hy die werklikheid van menslike verlorenheid, gebondenheid aan en vrees vir die dood, binnegetree. Van hierdie aardse lewe van die Seun word nou gesê (onthul) dat Hy aan God, wat Hom uit die dood kon red, “gebede en smekinge geoffer (het) met harde geroep en met trane”. Dat hier nie maar net na geïsoleerde insidente verwys word nie, lê opgesluit in die woorde “die dae van sy vlees” (1933-vert); “gedurende sy aardse lewe” (1983-vert). Die evangelies bied hiertoe maar ’n gedeeltelike vulling aan deur die weergawes van gebeurtenisse soos Jesus se gebedsworsteling in Getsemane (Matt 26:39-46) en sy harde uitroepe aan die kruis (Matt 27:46,50). Verklaarders verskil egter met mekaar oor die betekenis van “geoffer” (Gr prosenegkas < prosphero). Grosheide verkies om in plaas van “geoffer” te vertaal met “wat opgestuur word”, omdat dit meer in lyn met uitroepe en gebede is en hier nie eintlik sprake van ’n offer in ware sin is nie. Tog moet ’n mens ook weer nie die kultiese raamwerk, waarna reeds verwys is, heeltemal buite rekening laat nie.

’n Verdere probleem hang saam met die verstaan van die slotfrase van 5:7. Die 1933-vertaling gee dit weer met “en ook verhoor is uit die angs (Gr eulabeia)” (ook Nederlandse Statevertaling en die vertaling van NBG). Dit is egter ook moontlik om eulabei te vertaal met “gehoorsaamheid” of “godsvrug” en dit dan as die grond vir die verhoring van sy gebed te sien (Willibrod Bybel, Lang, ea). In elk geval beteken die verhoring dat die Seun nie aan die heerskappy (domein) van die dood prysgegee is nie. God het Hom uit die dood opgewek. Hierop gee 5:8 ’n moontlike antwoord.

5. Uit die wyse waarop die Hebreërskrywer die aangeleentheid hier beredeneer, is dit duidelik dat die dieptepunt van die Seun se worsteling nie soseer angs is vir die gewisse dood nie – want daaruit kon God Hom red – maar om tot die volle uitvoering van God se wil te kom. Daarvan getuig sy gebed in Getsemane: “Moet nogtans nie doen soos Ek wil nie maar soos U wil (Matt 26:39)”. Die Seun steier voor die onverbiddelike eis van God se wil waaraan volkome/volledig voldoen moet word. In dié lyding moet Hy sy weg na volkome gehoorsaamheid vind. Hy moet in die lyding in sy Seunskap volhard. Daarin sou die basis gelê word vir sy Hoëpriesterskap (Schrenk). Slegs die Seun as Seun kon verklaar: “Kyk, Ek het gekom, o God, om U wil te doen” (10:7,9). Hy dra dus nie in sy worsteling en beslissing, sy sondeloosheid as ’n reeds gegewe kwalifikasie nie, maar as ’n “immer nuut gehandhaafde gehoorsaamheid” (2:18; 4:15; 5:7-9 – Schrenk). Betekenisvol word gehoorsaamheid hier met die lidwoord aangedui. “Die gehoorsaamheid” moet na die volle omvang en wese daarvan bereik/verwesenlik word (Rienecker). Die Christologie van “bo” word ’n Christologie van “onder” (Reiling). 

6. Die lyn wat in die Seun se menswording die dieptes van menslike sonde en verlorenheid ingepeil het, word in sy volgehoue gehoorsaamheid teruggebuig in verwesenliking van God se heilsplan vir die wêreld. Die Seun lê sy lewe af as ’n offer. In sy sterwe tree Hy eenmalig die heiligdom binne om met sy bloed ’n ewige verlossing tot stand te bring (9:12). So het Hy, die Gehoorsame, vir almal wat aan Hom gehoorsaam is, die bron (Gr aitios) van ewige verlossing geword (5:9; 10:14). Die “Kyk, Ek het gekom, o God, om U wil te doen” (10:7,9) moet deur die donkerte van sy harde uitroep aan die kruis “My God, My God, waarom het U My verlaat” (Mark 15:34) teruggebuig word na die Vader met die aankondiging: “Hier is Ek met die kinders wat God My gegee het”(2:13).

7. Soos gesien, is die gehoorsaamheid van die Seun egter nie ’n op sigself afgeslote gebeurtenis nie. Sy daad stoot vir mense die deur oop na God se toekoms vol lig en lewe. Dit sluit Christengelowiges uit alle tye en plekke in. In sy volgehoue gehoorsaamheid het Hy vir almal wat aan Hom gehoorsaam is, die bron/oorsprong/ bewerker (King James Version: “author”) van ’n ewige verlossing geword. Die klem val op ’n dinamiese interaktiwiteit tussen Christus en sy volgelinge. 

Met sy onderneming aan die Vader voltooi, is die Seun verklaar tot Hoëpriester volgens die priesterorde van Melgisedek. Sy voltooiing van die Vader se opdrag aan Hom loop uit op sy verheerliking (2:9). Daarmee is die onvolmaakte Aäronities/Levitiese hoëpriesterskap finaal vervang (7:17-19).

Preekgeskiedenis

1. In Woord teen die Lig I/2, het D J Smit die preekstudie oor 5:7-9 uitgewerk. Hy verwys na waardevolle literatuur vir diegene wat meer sal wil lees. Sy uiteensetting van die drie verse sou ook goedskiks saam met W D Jonker se inleidingsartikel oor die Lydensprediking deurgewerk kon word. Dit kan veral waarsku teen allerlei wangebruike wat van die Lydensprediking in die algemeen en van die perikoop in die besonder gemaak kan word. Vir diegene wat nie oor genoemde preekstudiereeks beskik nie, sou Smit se oordenkings en Bybelstudies uit Hebreërs “Die geloof dan is …” ook waardevolle perspektiewe kon aandui.

2. Vier jaar gelede was hierdie perikoop ook voorgestel in die Buvton Preekstudies. Chris Jones het dit uitgewerk vir die Agtiende Sondag in Koninkrykstyd (2000). Daarin laat val hy die lig op die voortreflikheid van Christus se priesterskap, te wete dat Hy as die sondelose moes ly. Die tema van die onskuldige wat ly, bring hom by Job wat eweneens sprakeloos staan oor sy lyding. Hy het dan ook niks verkeerd gedoen nie. Indien u nog daardie bundel het en dalk ook die “goeie preek” wat u daaroor gemaak het, kan u dus weer daar gaan lig opsteek – nou uit ’n ander benaderingshoek.

3. In die Duitse preekreekse is heelwat studies en riglyne uitgewerk. Vergelyk gerus die literatuur by Smit en Jones.

Preekvoorstel

Tema: Die bron van ’n ewige verlossing.

1. Ek het skielik ’n vreemde huiwering voor dié teks beleef. Daarvoor was daar veral twee redes: Eerstens het dit saam gehang met die feit dat ek aan hierdie preekvoorstel eers kon werk toe al wat ’n nuusberig op RSG en vol bladsye in die dagpers van niks anders geweet het nie as die Klein Karoo Nasionale Kunstefees. Dit op dieselfde tyd as wat die Christelike geloofsgemeenskap in SA, in aansluiting by dié oor die hele wêreld, op hulle kalenders die Paasfees as hoogtepunt van alle Christelike feesdae aandui. Albei feeste wat dus op groot skaal die Suid-Afrikaanse gemeenskap wil/kan betrek. Die gevolg: Daar moet gekies word. Maar is daar ’n keuse? Was daar ’n keuse? Hoeveel mense het sonder om selfs een keer aan Paasfees te dink die pad na Oudtshoorn toe gevat? Maar almal wat daar was, is tog nie kerkvervreemdes en niegelowiges of anders-gelowiges nie. ’n Groot getal wat gegaan het, het gekies. Hulle het berekenend gegaan. Ten spyte van die Paastyd in eie gemeente wou hulle by die KKNK wees. Hulle wou/kon dit nie misloop nie. 

Maar die keuse vir die KKNK gee nog nie die volle prentjie van Suid-Afrika nie. Daar was ook talle ander sosiale, sport- en ontspanningsbyeenkomste waar mense hulle sorge en ook hulleself kon vergeet!

Fonnie du Plooy stap met sy mikrofoon tussen die malende kopers in een van die Baai se groot winkelkomplekse met die vraag wat hulle op Paasfees gaan doen. Die antwoorde wissel van familie besoek, kerkdiens bywoon, die groot fees van die Christelike geloof vier, rustig by die huis wees en wegbreek! Een van laasgenoemdes antwoord sy vraag so: “Ons kar is klaar gepak. Dis gepak met kos en drank. Ons ry oor ’n halfuur ‘Durbs’ toe.” Fonnie vra: “Gaan daar ook ’n tydjie wees vir kerk?” Die begryplike antwoord: “Neee ou! Daar sal nie tyd wees vir sulke dinge nie! Ons wil gaan jol en ‘splash’ op die strand en ook nog ’n draai gooi by die casino om ons ‘luck’ te ‘traai’” (Monitor 24.03.05). 

Die tweede rede vir my huiwering was/is die vraag hoe om aan die ontsaglike geladenheid en diepgang van hierdie teks reg te laat geskiet. Is elke woord wat ’n mens oor hierdie meesterlik gestruktureerde perikoop probeer sê, nie ’n jammerlike vervlakking en verminking nie? Hoe praat jy verduidelikend oor die totale heilsplan van God wat hier tot ’n verblindende brandpunt saamgebundel word?

2. Ek wil suggereer dat teen genoemde agtergronde, wat as moontlik inleiding oorweeg kan word, die gemeente genooi word om met uiterste konsentrasie die perikoop weer saam lesende te hoor. Verkieslik moet net die teks van die perikoop gebruik word. Só het die vroeë Christene dit as “aangrypende goeie nuus” gehoor! Waar nodig kan die voorleser/prediker van die verklarende aantekeninge gebruik maak. Maak egter seker dat die konsentrasie op die opbouende gang van die perikoop behou word.  

